
4 UDALBATZARRA

2013ko udal tasei
baietza eman zaie
ezhoiko udalbatzan 
Udal gobernuak proposatuta-
ko tasen igoera onartu zen
ostiraleko ezohiko udalba-
tzan. Erabakiaren ondorioz
udal zerbitzuek BEZ-a eta
KPI-aren igoera jasango dituz-
te. Bozketan PSE-EE abstenitu
egin zen eta PP-k kontrako
bozka eman zuen. Bi alderdi
horiek euren emendakinak
aurkeztu zituzten arren, Udal
gobernuaren proposamena
atera zen aurrera.

5 KULTURA

Asteburuan musika
kontzertuak eta “Su
txikian” antzerkia 
Azken aldian ahoz aho ibili
den “Su txikian” antzerkia
eskaini zuen Glu glu produk-
zioak taledeak larunbata arra-
tsaldean. Azpeitian estreinatu
ostean, Euskal Herriko gatazka
politikoa gaitzat hartutzen
duen antzerkiak Manuel
Lekuonako oholtza bisitatu
zuen. Bestalde, Orto Rock Fes-
tibala egin zen Siglo XX taber-
nan eta bertan, Keep Diggin,
Sony Crocket, Human Disaster
Pinotxet eta Orto Brothers DJ-
ak aritu ziren giroa jartzen.

Omenaldi xumea biktimei

Bbiktimak omentzeko
ekitaldia egin zuten
Udaletxean larunba-

ta eguerdian. 
Lehenik, Jesus Zaballosek

(PSE-EE) gaztelaniaz eta ondo-
ren Estitxu Alkortak (EAJ) eus-
karaz, 2010ean udalbatzak
onartutako mozioaren irakur-
keta egin zuten pleno-aretoan.

Aipatutako agirian jasota
dago memoria biktimen “fun-
tsezko eskubidea” dela eta
era berean, oroipen hori ezin-
besteko tresna dela “terroris-
moaren deslegitimizazio
etiko, sozial eta politikoa”
gauzatzeko.

Bestalde, mozioan hona-
ko puntu hau ere jaso zuten
bi aldeetako biktimak aipa-
tuz: ”Terrorismoak eragindako
biktima guztiak gogora ekarri
nahi ditugu, salbuespenik
gabe. Bai ETAk eragindakoak
baita beste talde terrorista
batzuk eragindako biktimak”.

Azkenik, data hau gertatu
dena “gogoratu” eta berriz ere
“inolaz” gertatu behar ez dena
zer den gogorarazteko egun-
tzat har dadila eskatu zuten.

Bilduk, bere aldetik adie-
razpen baten bidez jakinarazi
du indarkeria guztien bikti-
mak “modu berean” eta “ino-
lako mailakaketarik gabe”
tratatuak izan behar dutela
eta Memoriaren Egunak “ETA-
ren bortizkeriaren biktimak
soilik” hartzen dituela kontu-
tan “terrorismoaren biktima
guztiak” oroitzen dituela
dioen arren.

Lore eskaintza biktimei
Behin agiria irakurri ostean,
zinegotzi zein herritarrak
udaletxeko arkupeetara jaitsi
eta biktimen omenez lore
sorta bat utzi zuten oroipena-
ren ikur diren plaka eta beti-
loredunaren oinetan. 

Emozio handiko momen-
tuak bizi izan ziren udaletxe
aurrean Vélez (PP) eta Prietok
(LOHP) lore-sorta jartzean.

Elkarretaratze isila
Amaitzeko, 15 minutuko kon-
tzentrazio isila egin zuten
arkupeetan. Errespetu osoz
egin zuten isilaldia 50 bat
herritarrek zinegotziekin bate-

ra plaka eta betiloredunaren
aurrean. Aurpegi ezagunen
bat edo beste ere ikusi ahal
izan zen herrian, Ramon
Gómez Ugalde donostiako
PPko bozeramalearena kasu.

Alderdiek ez zuten adostasunik lortu ekitaldi bateratu bat gauzatzeko

Azaroaren 10a Memoria-
ren Eguna izan zen Euskal
Herri osoan. Lasarte-Orian
ere gogoan izan zituzten
terrorismoaren biktimak,
eta larunbata eguerdian
omenaldi apala egin nahi
izan zieten PSE-EE, EAJ, PP
eta LOHP alderdietako
udal zinegotziek hainbat
herritarrekin batera. Bil-
duk ez zuen ekintzan
parte-hartu.

50 bat lagunek egin zuten biktimen omenezko 15 minutuko isilaldia, amaitzean txalo zaparrada luzea eskaini zieten.

PSE-EE, EAJ, PP eta LOHP alderdiek lore eskaintza egin zieten biktimei.

1976an Michelinen hiru hila-
beteko Greba Orokorra egin
zen. Ekintza honek mota

askotako auzolana eragin zuen.
Hasteko langileak bildu ziren,
2.000 inguru, batzarretan. Hauetan
azalpenak eman, ekintzak propo-
satu, eztabaidatu eta erabakiak har-
tzen ziren. Horrela hiru hilabe
eman zituzten. Batzarrak Michelin
kooperatibak zeukan bajera baten
egiten ziren baina hortik kanpo eta
borrokaren ezaguera zabaltzeko,
inguruko toki handitara joaten
ziren langileak, Usurbilgo parroki-
ra, Donostiako Buen Pastorrera...

Langileek janari denda bat sortu
eta martxan jarri zuten. Talde batek
produktuak erosteko ardura hartu
zuen betiere produktu onak baino
merkeak bilatzeko. Beste talde
batek ekarritakoa saltzen saiatzen
zen eta horretarako, utzitako bajera
denda itxuran jarri zuten.

Elkarrekin “caja de resistencia”
martxan jarri zuten. Talde batek
han eta hemen dirua biltzea zuen
helburu zozketa edota bestelako
ekintzen bitartez. Beste batzuk
berriz, beharra zuten langileen
artean dirua banatzen zuten.

Grebarekin zerikusia zuten bi
ekintza Landaberri ikastolan. Gura-
soen batzar nagusian ikasleen hile-
roko kuotak medio proposatu zen
greban zeuden gurasoen seme-ala-
bei kuotarik ez kobratzea. Nola
bete aurrekontutan sortzen zen
zuloa? Grebatik kanpo zeuden
gurasoek bere gain hartu eta gre-
bak iraun bitartean guraso bakoi-
tzak laguntza berezi bat emanez.
Esan eta izan, zuloa betetzeko
adina diru bildu zen.

Ikastolan bazen gaztetxo talde
bat musika eta dantza jaialdiak
Bixente Beltranen gidaritzapean
egiten zituenak. Greba garaian
jaialdiak ugaritu eta biltzen zuten
guztia greban zauden langileentzat
bideratu zuten.

Grebak eta langile gatazkak
bueltatu diren honetan, garrantzi-
tsua iruditu zait gogora ekartzea
gure iragan hurbileko pasarte esan-
guratsua.

Auzolanaren inguruan idatzi genuen orain aste batzuk
eta gaurkoan ere gure zutabegileak hau hartu nahi
izan du hizpide. Lan gatazkak eta greba orokor gogor

baten pasartea ekarri digu gogora. 1976. urtean Michelin
enpresako beharginek hiru hilabete luze iraun zuen greba
orokorra burutu zuten. Denbora honetan soldata jaso ez eta
hainbat izan ziren herritarren laguntzarekin aurrera eraman-
dako ekintzak. 

Irailaren 26an izan zen Greba Orokor deialdia gurean
eta asteazkenerako dago deituta hurrengoa CC.OO eta UGT
sindikatuek konbokatuta. Lasarte-Orian aurrekoaren jarrai-
pena zabala izan zen. Honetan krisi ekonomikoan murgil-
duta, Espainiako gobernutik egiten ari diren murrizketen

aurka eta eskubide laboral eta sozialen alde egiteko deia
egin zuten euskal sindikatuek. Garai desberdinak diren
arren, 1976an oraindik trantsizio garaia zen, badira antze-
kotasunak baina baita ezberdintasun handiak ere. Garai
hartako langileek herritarren babesa izan zuten. Bizilaguna-
ren arazoak norbere arazo bezala ulertuta Michelingo langi-
leak ahal izan zuten guztian lagundu zituzten lasarteoriatar
askok. Egun ordea, gure zilborra begiratzeari utzi eta kosta
egiten zaigu haratago ikustea. Lasarte-Oriako langabezia
tasa oso altua da, %16. Dagoeneko langabetuen plataforma
bat eratu da indarrak batu eta ekintza ezberdinak burutzeko
baina ahazten den arren arazoa ez da soilik beraiena. Azke-
nean egoerak behartuko gaitu elkarrekin auzolanean ekitea.

Hitz eta pitz

Gatazken aurrean elkarlana

Talaiatik

Zer iritzi duzu langileen mugimenduaz?

Fernan Arruti
Ehun eguneko greba egin
zenean nire aitak Micheli-
nen lana egiten zuen. Orain
ez dago horrelakorik, grebak
daudenean ere ez dago inor,
sarreran langile batzuek,
baina ezer ere ez. Garai
batean polizia nazionalekin
edo goardia zibilekin izuga-
rrizko istiluak egoten ziren.
Ni txikia nintzen baina ondo
gogoratzen ditut. Ez dut uste
oraingo krisia, orduko mai-
lara iritsiko denik. 

Kike Marrahi
Sindikatuen aurka nago.
Engainatu egin gintuzten. Eta
ez pentsa indar handirik izan
dutenik, frankismo amaieran
bai, baina, gero ez. Krisi hau
ez du inork konponduko eta
gutxiago sindikatuek. Pare
bat urte barru Grezian baino
okerrago egongo gara.
Greba egiten badute egin
dezatela lau egunekoa,
baina langilea kontzientzia-
tuz. Norberari tokatu arte
inor ez da mugitzen. 

Joxan Ieregi
Sindikatuek egindakoa baino
askoz gehiago egin beharko
lukete, elkartu eta gehiago
busti. Norberaren ideologia
alde batera utzi, elkartu eta
denok aurre egin beharko
genuke. Gogor egiteko unea
da, latza dator eta. Egoera
ikusita, okerrera joango da.
Metal arloko hirugarren krisi
gogorra da hau. Orain gaz-
teak albo batean daude, eta
eurak izan beharko lirateke
interesatuenak.

Larraitz Sarasola
Ez nituen Michelingo greba
famatu haiek ezagutu, gaz-
tea naiz eta gaur egun ere ez
ditut sindikatuak asko jarrai-
tzen, baina uste dut presio
gehiago egin beharko lioke-
tela Gobernuari. Etorkizune-
ra begira, iruditzen zait,
aberatsak aberats izaten
segituko dutela eta pobrea,
normalean justu dabilena,
gaizki ibiliko dela. Desber-
dintasuna ez zen asko naba-
ritzen, baina, orain bai. 

Langileen borroka

Langileen eskubideak aldarrikatze
aldera Franco hil eta Trantsizio garai
deitu zaion horretan asko izan ziren
fabriketan bizi ziren gatazkak. Herrian
Michelingo langileek askotan egin
zituzten lan uzteak eta grebak, gogo-
angarriena agian 1976. urtean burutu
zutena. Hiru hilabete eman zituzten
lanera joan gabe, mobilizazio ezberdi-
nak burutzen eta herritar askoren
laguntza jaso zuten aurrera atera ahal
izateko, diru bilketak egin ziren bes-
teak beste okerren zeuden langileen
familiak laguntzeko. Horrekin batera
babesa eman zieten ere euren mobili-
zazio eta prostestetan.

Iruditan

Pako Aizpitarte

Adituak dio

1976. Michelingo langileek hiru hilabete luzeko greba egin zuten. 

LIBURUTEGIA
Kontu kantoi-k hamaika abentura
kontatuko dizkie haurrei
Lasarte-Oriako haur liburutegiaren egitarauaren barruan, gaur
ipuin kontalarien saio berria dago, 18:00etan. Gaurkoan,
Kontu Kantoi-ko Bea eta Cesar izango dira bertan.

Gaurko saioa 6, 7 eta 8 urte dituzten haurrei zuzendua
dago. Kontu Kantoiko lagunek hainbat ipuin eta kondaira kon-
tatuko dizkiete eta hamaika abentura biziko dituzte.

Liburutegiko ardurdunek gogora arazten dute, saioan
zehar, haurrak bakarrik egongo direla, behin ipuina hasi eta
gero ezin dela gelatik atera.

BIYAK BAT
Errioxara bidaia
Biyak Bat elkarteak eta honen lagunak azaroaren 29an
Errioxara txangoa egingo dute.  Goizean Haro, ardoaren hiri-
burua ezagutuko dute. Bazkaria Logroñon izango da eta
ostean, hiria bisitatuko dute. 

Irteeraren prezio elkarteko bazkideentzat 34 eurokoa izan-
go da eta bazkideak ez direnek 38 euro ordaindu behar dituz-
te.

Izena ematen edo informazio gehiago eskuratzeko interesa
duten herritarrek Biyak Bateko egoitzako bulegora gerturatu
beharko dira. Inskripzioa asteazkenean, azaroaren 14an, ire-
kiko da goizeko 10:30ean. 

ZERGABILKETA
Ura eta Estolderiaren tasa
ordaintzeko azken egunak
Lasarte-Oriako Udal Zergabilketa bulegoak jakin arazi du,
2012. urteko 2. lauhilekoaren Ura eta Estolderiaren Tasa
ordaintzeko borondatezko epea 2012ko azaroaren 15ean
amaitzen dela.

Jakitera eman dutenez, ordainketa banku eta aurrezki
kutxetan egin daiteke.

Ordainketa helbideratu gabe duten herritarrei ordainketa-
gutunak urriko lehen hamabostaldian bidali ditu bulegoak.
Jaso ez duenak, edota beste aleren baten beharra duenak,
Udaletxeko bigarren solairuan kokaturiko Zergabilketa bule-
gora jo dezake, ala 943 376187 telefono zenbakira deitu, argi-
bideren bat behar izanez gero.

Ordainketa helbideratua dutenei, aldiz, ordaindu beharre-
ko kuota borondatezko epearen azken egunean kargatuko
zaie zergadun bakoitzak zehazturiko kontu korrontean, hau
da, 2012ko azaroaren 15ean.

Zergabilketako bulegoak aditzera eman duenez, azken
egun honetatik aurrera, ordaindu gabeko erreziboak dagokion
errekarguarekin, premiamenduzko prozeduraren bitartez exi-
jituko dira.

ATERPEA
Kanpainako sariak hilabete bukaera arte
Aterpea Merkatarien Elkarteak “Aterpea dendetan egin zure
erosketak eta opariak lortu” kanpaina martxan du. Urriaren
26tik azaroaren 2ra elkartea osatzen duten dendek erosketak
egiteagatik txartelak banatuko dizkiete bezeroei. Hauetan bi
motatako oparia aurkitu ahal izango dituzte zortekoek, des-
kontuak edo antzerki edo zinemarako sarrerak.

Aterpeak jakin arazi duenez, hilabete bukaera arte erabili
ahalko dira beherapen txartel horiek elkarteko dendatan. Era
berean, sarrerak eskuratzeko Arkupe tabernara gerturatu behar
dira sarituak izan diren herritarrak.

Era berean, Aterpea-ko elkartean osatzen duten dendatan
loteria salgai dagoela gogoratzen dute.

LASARTEARRA ELKARTEA
Loteria eta barrikotea
Lasartearra elkarteak bazkide eta elkarteko lagunei gogora
arazten die, Gabonetako Loteria salgai duela. Loteria txartelak
eskuratu nahi dituzten herritarrek elkarteko bulegora, Erribera
kalea 10 atzealdea, hurbildu behar dira astelehenetik ostirale-
ra 18:00etatik 19:00etara.

Era berean, abenduaren 1ean ohiko barrikotea antolatu
duela jakitera ematen du. Izena emateko azken eguna azaro-
aren 26a da. 

Etxe kaleratzeei aurre eginez

Nerea EIZAGIRRE

Iker Apilanez eta Rosa Gar-
cia Gipuzkoako Kalera-
tzeak STOP! Plataformako

kideek hitzaldia eskaini zuten
ostegunean Manuel Lekuona
kultur-etxean.

Herritar ugari bildu zen
hitzaldi aretoan plataforma
honek egiten duen lanari
buruz jakin eta etxe kalera-
tzeak nola ekidin ezagutzeko.

Egunero hiru kaleratze
Apilanez eta Garciak  egungo
egoera azaldu zuten. Haiek
eskainitako datuen arabera,
2012 urteko lehenengo seihila-
betean, EAEn 2.661 kaleratze
izan dira eta Gipuzkoan, 515.

Gipuzkoako taldeak urte
betean 60 kaleratze landu
dituela jakitera eman zuten.
Baina hau kopuru txikia dela
azpimarratu zuten, “egunero
hiru etxe kaleratze baitaude
gure lurraldean”.

Krisi egoera dela eta, epe
luzeko langabe gehiago dagoe-
la azaldu zuten eta hauek etxe
edo lokalen maileguak ordain-

tzeko arazoak dituztela azaldu
zuten.  Eta nahiz eta bankuak
etxea saldu, oraindik zorra
dagoela azpimarratu zuten.

Gainera, arazoa ez da
haiena bakarrik. Abal-emailea
badago, horrek ere jarritako
bermea galdu dezake. Beraz,
Estatu osoan 350.000 familia
kale gorrian geratzeko arris-
kua daudela aipatu zuten.

Prozesua nola gelditu
Honela, maileguen nondik
norakoak eta kaleratze proze-
suaren pausoak, ordainketa-
ren atzerapena, epaiketa,
enkantea, salmenta etab.
azaldu zituzten.

Gauzak honela, hiru hila-
beteko atzerapena izatean
bankuek prozedura judiziala
hasten dutela aipatu zuten. 

Eta momentu horretan Kale-
ratzea STOP! plataformarekin
harremanetan jarri behar dela
azpimarratu zuten. Honela tal-
dean lanean hasi eta prozedura
gelditu ahal dela azaldu zuten,

“abokatua edo prokuradorea
izan ezean, ez dago zer eginik.” 

Baina nola lortu dezakete
hori, dirurik ez badute. Horre-
tarako elkarteak dohaineko
justizia deritzon zerbitzua
eskaintzen du.

Beraz, egoera larrian dau-
den herritarrek Gipuzkoako
taldearekin harremanetan jar
daiteke stopdesahucios@pla-
zan.net helbide edo 669 428
598 zenbakiaren bitartez.

Sinadura bilketa
Era berean, plataformak sina-
durak bildu zituen arratsalde
osoan, kaleratzeak ahal bide-
ratzen dituzten 1909ko maile-
gu legea eta Epaiketa zibilen
legea kentzeko. 

Izan ere, Rosa Garciak
gogoratu zuenez, lege zahar-
kituak dira eta ez datoz bat
Europa Batasuneko legeekin,
“Europako Batasuneko Justi-
ziako abokatu nagusiak legala
ez dela adierazi du,” jakin
arazi zuen.

Kaleratzeak STOP!-eko kideek euren jarduna azaldu zuten

Hainbat herritar bildu zen Iker Apelaniz eta Rosa Garciaren azalpenak entzutera

GIZARTEA

Etxe kaleratzeak guztion
ahotan daude. Komunika-
bideak, sare sozialak... eta
hauen aurka lanean ari da
Kaleratzeak STOP! Plata-
forma. Ostegunean gure
herrian izan ziren kalera-
tzeen prozesua eta plata-
formaren lana azaltzeko.
Honetaz gain, kaleratzeen
aurkako sinadurak ere
bildu zituzten.

Dardoekin trebetasun handia dute Jalgune elkarteko lagunek.-
Lasarte-Oriako Jalgune elkarteak urtero legez, dardo txapelketa ospatu du Also tabernan. Honetan
elkarteko gazteek herriko beste gazteekin bikoteak osatzen dituzte eta dardo txapelketa berezia
jokatzen dute. Begiak itxita edo saltoka zaudela dardoak bota behar dituzte eta puntuak batzen
joan. Aurten Gorka Fernandez eta Noelia Bermejo izan dira irabazleak, Oscar Guinaldo eta Miguel
Angel Fernandez zein Aitor Carrasco eta Meritxell Izagirrek osatutako bikoteen aurretik. Jalgunek
eskerrak eman nahi dizkie txapelketan parte hartu duten gazteei eta Also tabernako lagunei.



Nerea EIZAGIRRE

Lasarte-Oriako PSE-EEk
egindako agerraldian
Ohiko batzarrean ezta-

baidatuko den mozioa aur-
keztu zuen. Honetan
langabezian dauden herrita-
rrek  zergak  gizarte lanekin
ordaintzeko araudia sortzea
proposatzen dute.

Jesús Zaballos PSE EE-ko
bozeramaileak eta Lurdes
Acevedok azaldu bezala,
honen bitartez langabezian
edo arrisku egoeran dauden
herritarrek Udalarekin dituz-
ten zorrak kitatuko lituzkete.

Azaldu dutenez Estatuko
beste udalerrietan burutzen
den ekintza da eta hauetan
dagoen araudian oinarrituta
Lasarte-Orian araudi bat sor-
tzea proposatzen da.

PSE-EEko ordezkariek

azpimarratu zutenez hauek
egin beharreko gizarte lanak
Udalak eskaintzen dituen zer-
bitzuetan laguntza ematea,
brigadan lan egitea edo zahar
etxean pertsona adinduekin
egotea izango litzateke. “Ez
litzateke postuak kentzea
izango, dauden zerbitzuetan
laguntzea baizik”.

Egoera larria bizi dute
herritar ugarik eta hauei diru-
laguntzak emateaz gain, beste
irtenbide batzuk eman nahian
egin du PSE-EEk proposame-
na. “Herritarrek erabakiko
dute zerbitzu hau baliatzen
duten”. Izan ere, “ezingo da
edonor honetan sartu, Gizarte
Zerbitzuetako teknikariek

txosnen bat egin beharko dute
herritar hori egoera ekonomi-
ko larrian dagoela baieztatze-
ko”.

Aldizkaria
Bestalde, PSE-EEk bere aldiz-
kari berria aurkeztu zuen.
Honetan eskerrak ematen diz-
kie herritarrei Eusko Lege Bil-
tzarrerako hauteskundeetan
alderdi bozkatuena izateaga-
tik. “Bozken %35a lortu
genuen Lasarte-Orian. Ondo-
rioz, Euskadin PSE-EEk bozka
gehien irabazi zuen bigarren
herria izan ginen eta Gipuz-
koan lehenengoa”.

Udal Gobernuari egindako
eskaerak azaltzen dira aldiz-
karian, hala nola, Uistin kale-
ko aparkalekuak, Zabaletako
Aldaparen irisgarritasuna
hobetzeko proposamena edo
gazte lokalen araudia. Beste

salaketak tarteko besteak
beste, Michelingo Zelaiaren
lanen kudeaketa txarra edo
Hirigintza saileko eta Gizarte
Zerbitzuetako eraispena. 

Udal Gobernuaren kohe-
rentzia eza salatu zuten,
“Gobernuan ginenean libera-
tu eta aholkulari gehiegi zeu-
dela zioten, baina Gobernuak
orain hiru aholkulari ditu eta
Estitxu Alkortaren liberazioa
ere eskatu du”.

Iradokizunak
Era berean, PSE-Eeko kideek
jakin arazi dute, aurreko
Gobernuko esperientzia ikusi-
ta, herritarren iradokizunak,
kexak eta eskaera jasoko
dituela. Honetarako, bere
egoitzan postontzi berde bat
jarriko du. “Hauei guztiei
erantzuna ematen saiatuko
gara”.

Maider AZURMENDI

Ez ohiko udalbatzarra
izan zen ostiral goizean.
Bertan bi izan ziren ezta-

baidarako gaiak, batetik,
herriko taxien 2013rako tasak
onartzea eta bestetik,
2013rako ordenantza fiskalak
aldatzeko espedientea oneste-
ko proposamena. 

Lehenak aho batez onartu
dira eta KPI 1,9% eta BEZaren
%2ko igoera izango dute
herriko taxien 1 eta 2 tarifek.
Iaz 5 tarifa deritzona jarri
nahi izan zen martxan baina
ez zen indarrean sartu hortaz,
aurten ere taxiek soilik bi tari-
fa ezberdin izango dituzte.
Lehena astean zehar 7:00tatik
22:00tara aplikatu beharrekoa
eta bigarrena, 22:00tatik
7:00tara aplikatuko dena
igandeak barne hartzen ditue-
larik.

Ordenantza Fiskalak
Guztira 19 emendakin edo
zuzenketa eztabaidatu ziren
ordenantza fiskalak adosteko
garaian. Udal gobernuak
egindako azken proposame-
nari PP eta PSE-EE alderdiek

aurkeztutako emendakinak
izan dira eztabaidatutakoak.
Guztiak atzera bota dira udal
gobernua osatzen duten
alderdien babes faltagatik.
Besteak beste, kirol instalazio-
etan entrenatzera sartzeko
abono berezi bat sortzea pro-
posatu du talde sozialistak
“horrela entrenamendua luke-
ten egun eta orduetan baka-
rrik sartuko lirateke
instalazioetan erdi prezioan”.

Asko izan dira udal tasei
dagokionez aurkeztutako
zuzenketak. Udal gobernuak
2013rako udal tasetan igoera
minimo bat proposatu duela
azaldu zuen Estitxu Alkortak
Ogasun batzordeburuak. Bere
hitzetan “igoera KPIaren
3,3%eta BEZari dagokiona
izango da soilik eta hau
horrela egin da ulertzen
dugulako herritarren egoera
ekonomikoa zaila izan daite-
keela une honetan”. 

Hala ere, “udalak datorren
urtean egin behar dituen
inbertsioen azterketa sakona
egin du eta kopuruak ondo
neurtu dira, tasa hauen bitar-
tez udalak biltzen duen dirua
nahikoa izan dadin zerbi-

tzuen kosteak ordaindu eta
beharrezkoak diren inbertsio
batzuk egiteko”.

Irizpide zehartzak
Estitxu Alkortak azaldu
moduan datorren urteko tasak
modifikatzeko garaian oso
irizpide zehatzak jarraitu dira.
Puntu azpimarragarrienak
Alkortarentzat honakoak dira;
Batetik IBIan ez da igoerarik
egongo, bigarren, lurrari era-
bilera pribatiboa edo aprobe-
txamendu berezia ematea
mahai eta aulkiekin, taberna-
ko terrazei dagokiona alegia,
tarifa berriak ezartzen dira eta
honen ordainketa hiru hilabe-
tetik behin egin beharrean,
hilero egingo da datorren
urtean.

Higiezinen transmisioei
dagokion zerga, higiezinen

lizentzia eta erikuntzarako
zerga %3,3 igotzen dira. Ibil-
gailuen gaineko zerga ere igo-
tzen da 2013an baina ez da
igoera aplikatzen landa erabi-
lerarako traktoreetan, kasu
honetan oraingoa mantentzen
da. Horrela, potentzia txikiko
ibilgailuen tasa %3,3 igotzen
da eta potentzia altuenekoen
jabeek ordaindu beharreko
zerga %5 garestituko da aur-
tengoarekin alderatuz.

Trafikoaren, motordun ibil-
gailuen zirkulazioaren eta
bideko segurtasunaren arloan
udalak duen zigortzeko ahal-
menean aldaketak egiten dira
ere. Falta arinengatik ordain-
tzen diren multak garestitzen
dira. Azkenik Alkortak azpi-
marratu nahi izan du talde bat
eratu dela zabor bilketa, ura
eta estolderia zerbitzuei

dagozkien tasak aztertzeko.
Talde honek sakonki aztertu-
ko ditu zerbitzuak eta horren
arabera tasa “justuagoak”
ezartzeko aukera eztabaidatu-
ko da aurrerago hau da, “bir-
ziklatzen ez duenak edota ur
gehien kontsumitzen duenak
gehiago ordaintzea”. 

PP igoeraren kontra
PPko zinegotziak tasen igoera
orokorra aurpegiratu dio udal
gobernuari “nire proposame-
na udal tasa guztiak, Gastei-
zen udalak egin bezala,
izoztea, aurtengoak manten-
tzea izan da eta ez dakit zein
helbururekin zergen igoera
beharrezkoa dela defendatzen
duzue”. Lasarte-Oriako fami-
lia askoren egoera ekonomiko
zaila kontutan hartu behar
zutela leporatu die Vanessa
Velezek. 

Pablo Barrio alkateak bere
aldetik erantzun nahi izan dio
eta haiz zuzen, PPk Madrilen
burutzen ari den politikaren
ondorio dela igoera azaldu
dio “batez ere BEZari dago-
kiona”.

Horrela PSE-EEren absten-
tzioa eta PPren kontrako
bozekin aurrera atera dira
udal gobernuaren 2013rako
ordenantza fiskalak. 

Azaldu duten moduan,
hainbat zerbitzuetako tasak
merketu dira adibidez kultur
etxeko gelak alokatzekoa,
herriko elkarteek hauen erabi-
lera handiagoa egiteko hartu-
tako neurria izan da hau
besteak beste.

Krisi garaia kontutan izanda, zergak KPI-aren araberako igoera izango dute soilik

2013rako udal tasak onartuta

Udal gobernuak proposatutako 2013rako zerga igoe-
ra onartu da PSE-EEren abstentzioa eta PP-ren
kontrako bozekin. Azken bi alderdiek egindako
emendakinek ez dute babesik lortu eta udal gober-
nuaren proposamenak egin du aurrera. Honen arabe-
ra udal zerbitzuak datorren urtean KPI aren eta
BEZaren araberako igoera pairatuko dute. Hala ere
udal tasa batzuk mantendu eta merketu ere egin
dira.

Ordenantza fiskalak aldatzeko batzarra.

Gizarte lanarekin udal zergak kitatzeko aukera proposamena

Zaballos eta Acevedo aurreko asteko agerraldian.



Eusko Jaurlaritzak antolatzen
duen Dantza Garaikidea-

ren VIII. Zirkuituaren barruko
bi ekitaldi izango dira hurren-
go astean Manuel Lekuona
kultur-etxean, “Otehitzari
biraka” eta “Ninika”. 

Ostiralean, Kukai dantza
taldea eta Tanttaka antzerki
taldeen elkarlanaren fruitu
den Otehitzari biraka lana
ikusi ahalko da. “1937, gogo-
aren bidezidorretatik” ikuski-
zunarekin hasitako bidea
jarraitu dute. 

Oraingoan Jorge Oteiza
eta bere idatzizko lanak dira
lanaren oinarria.

Ez da Oteizaren biografia.
Oteizaren izaera eta bere
ideiak islatu nahi izan dituzte.
Kulturako, hezkuntzako, hiz-
kuntzako, bizitzako.... alor

desberdinetaz gogoeta ugari
egin zituen Oteizak bere
lanetan eta hauek ezagutzera
eman nahi izan dituzte.

Oteizaren presentzia oso
indartsua da. Soinu grabazio-
ak eta hainbat irudi, elkarriz-
keta zatiak... erakutsiko dira.
Oteiza bera mintzatuko da
bere hitz eta poesiaren bidez
eta honen lagungarri izango
dira musika eta dantza.

Mireia Gabilondok lanaren
gidoia egin du eta lana zuzen-
du du. Mikel Urdangarin, Bin-
gen Mendizabal eta Rafa
Ruedak sortutako doinua Jon
Maia dantzariaren koreografi
lagunduko dute. Eta Mikel
Laboa, Iñaki Salvador, Pello
Zabala eta kultur munduko
beste hainbesteren laguntza
izan da proiektu honetan.

Bidai absurdua
Bestalde, larunbatean haur
eta familiei zuzendutako dan-
tza ikuskizuna izango da,
“Ninika”.

Dantza garaikidea eta eus-
kal dantza tradizionala nahas-
ten ditu EiralE konpainiaren
lanak.

Emanaldiak poesia eta
absurdua korapilatzen ditu.
Haur eta helduak, bidaian
joango dira denboran zehar
eta urtaroetan barrena. 

Jantzien edertasuna, esze-
nografia eta mugimenduei
esker poesia une gozoak bizi-
ko dituzte.

Sarrerak
Emanaldietarako sarrerak
eskuragarri daude www.lasar-
teoriasarean.eu webgunean

edo leihatilan. Aukeratutako
bidearen arabera, “Otehitzari
biraka” lana ikusteko 5 edo 6
euro ordaindu behar dira;
“Ninika”-ren kasuan, berriz, 3
edo 3,20 euro. 

Honetaz gain, Kulra sailak
gogora arazten du, zinemara-
ko sarrerak online erosteaga-
tik hurrengo zine saiorako
sarreren zozketan parte hartu
ahal dutela herritarrek.

Jon ALTUNA EGITEGI

Oskar Benas bakarlari
iruindarrak kontzertu
goxoa eskaini zuen

ostiral iluntzean Orbela lora-
dendan. Artista denda bar-
nean kokatu eta ikusleak
erakusleihoaren beste aldean
jarrita, bertatik pasatzen zen
jendearen arreta piztu zuen.
Publikoak gustura entzun
zituen Muguruza Kontraban-
dan eta Maika Makovskin ari-
tua izan den musikariaren
doinuak.

Bestalde, Kultur Kale
zikloaren barnean hau ere,
Orto Rock festibala izan zen
larunbatean Siglo XX taber-
nan. Bertan herriko Keep Dig-
gin, Sony Crocket, Human
Disaster eta zarautzetik etorri-
tako Pinotxet aritu ziren Orto
Brothers DJ-ekin batera arra-
tsaldea eta gaua eta girotzen.

Su txikian, hausnarketako
Euskal Herriak azken hamar-
kada honetan bizi izan dituen
jira-bira politikoak eta elka-
rrizketa ezberdinen inguruan

diharduen “Su txikian”
antzerkia ikusteko aukera
izan zen Manuel Lekuonan.

Txillarre baserrian izanda-
ko elkarrizketa sekretuetatik
hasita, Aieteko konferentziara
iritsi bitartean izandako atxi-
loketak, atentatuak, lider poli-
tikoak, ETAko buruzagiak,
elkarrizketen adostasun eta
desadostasunak taularatu
zituzten “Glu glu” produkzio-
en eskutik. 

Jendearen erantzuna ona
izan zen, eta 140 bat lagun
bildu ziren antzerkia ikustera.

Galder Perez zuzendariak
antzerkia osatzeko oinarritzat
honako liburu hauek hartu
ditu: Imanol Murua Uria kaze-
tariaren “Loiolako hegiak”,
Arnaldo Otegi ezker abertza-
leko kidearen inguruan dihar-
duen “El tiempo de las luces”
eta Jesus Egiguren PSE-ko poli-
tikariaren hitzekin osatutako
“ETA. Las claves de la paz”.

Su txikian antzerkian, besteak beste,Arnaldo Otegi (beltzez), Jesus Egigurenen (berdez) azalean sartu ziren.

Su txikian eta Kultur Kale Zikloa

Orto Rock musika festibala, Oskar Benas bakarlaria-
ren kontzertua eta Euskal Herriko gatazka politiko-
aren gaia jorratzen duen ”Su txikian” antzerkia
izan zituen Lasarte-Oriak asteburuko kultura-
menuan. Aukeran izan zituzten musika goxoa, rock
doinu gogorrak edota DJen erritmo biziak. Gainera,
zeresan handia emango duen “Su txikian” antzer-
kiak hausnarketarako bidea ireki zion bati baino
gehiagori.

Dantza, hitza, bideoak... nahastendira “Otehitzari biraka” lanean.

Oteiza eta bere poesia dantzatuz

Oskar Benas bakarlari sortzaileak kontzertu berezia eskaini zuen Orbelan.

Orto rock festibalak erantzun aparta izan zuen herritarren aldetik.

Musika eta antzerkiaz gozatu zuten herritarrek 



Jon ALTUNA EGITEGI

Sona handia du Beho-
bia-Donostia lasterke-
tak Gipuzkoa osoan,

eta Lasarte-Oria ez da sal-
bue spena .  Guz t i r a  196
korrikalari ausartek osatu
z i t uz t en  Behob i a  e t a
Donos t i a  l o t zen  d i t uen
asfaltozko 20 kilometroak.

Ez zuten eguraldi samurra
eduki, haizea hotza eta euria
izan baitzituzten bidelagun.
Halere, korrikalariei galdetuta,
gogorrena “atera aurreko itxaro-
naldia” izan zela diote denek.
Izan ere, gehienek goizean goiz
hartzen dute trena Behobiara
joateko, eta kasu batzuetan ia
ordubete eta erdi itxaron behar
izaten dute iristen direnetik
lanean hasten direnera arte.

David Martin harrigarri
Txapela kentzeko moduko
lasterketa egin zuen herriko
korrikalari finak. 25.000

lagun atera ziren Behobiatik,
eta Martinek 7. postuan
zeharkatu zuen helmuga
marra, Jaume Leiva katalunia-
rrarengandik bi minutu eta
hogeita bost segundora. 

Haren atzetik, Raul
Gomez (1:08:32), Raul Tejado
(1:10:05), Jose Luis Delgado
(1:10:39), Antonio Mazo
(1:13:01) eta Ismael Hernan-
dezek (1:14:19) lortu zuten
ordu eta hamabost minutuko
langa konplikatua jaistea.

Inoizko lasterketa onena
Egin zuen esfortzua eta paira-
tutako sufrimenduaren leku-
ko, aurpegiera benetan
makurrarekin zeharkatu zuen
helmuga marra, lasterketa
gogoangarria egin ostean. 

Inoiz egin duen postu
onena izan ez bada ere,
2007an seigarren sailkatu bai-
tzen, sekula egin duen denbo-
rarik onenarekin osatu ditu
Behobia eta Donostia arteko

20 kilometroak, duela bost
urteko marka minutu eta 19
segundutan birrinduta.

Urtez urteko bilakaera
honako hau izan du: 2006an
zortzigarren (1:05:36), 2007an
seigarren (1:04:36), 2008an
zazpigarren (1:05:38),
2010ean zazpigarren
(1:05:26), 2011n hamalauga-
rren (1:06:31) eta aurten zazpi-
garren (1:03:55). Duela bi aste
Lasarte-Oria Bai! krosa irabazi
ostean, sasoi betean aurkitzen
da korrikalari saiatua.

12 emakume lasterketan
Emakumeen artean ere, geroz

eta indar handiagoa hartzen
ari da “running”-a. Guztira
herriko hamabi neska anima-
tu ziren 20 kilometroko laster-
keta gogorrean parte-hartzera.
Guztietan lehena, Yoana
Gonzalez izan zen 1:33:59ko
denbora polita eginez. 

Junior mutilak bikain
Junior mailan herriko bi las-
terkari soilik atera baziren
ere, biek lehen hamabost pos-
tuetan sartzea lortu zuten. 

Bosgarren Mikel Martinez
(1:20:43) izan zen eta hama-
bosgarren berriz, Alex Altuna
(1:24:46).

David Martin herrritarrak zazpigarren postuan amaitu du, 1:03:55ko denbora bikaina eginez

196 herritarrek amaitu dute Behobia-Donostia lasterketa

Eguraldi txarra izan zuten korrikalariek atzoko
Behobia Donostia lasterketan, egin zituzten den-
borak ikusita ordea, korrika egiteko oso aproposa
izan zela esan daiteke. Guztira 21.425 lagunek
zeharkatu zuten 20 kilometroko ibilbidea egin
ostean Boulevard-eko helmuga marra, eta tar-
tean, 196 lasarteoriatar izan ziren. Herritarrei
dagokienez, gizonezkotan David Martin sailkatu
zen lehen postuan (1:03:57) eta emakumezkoetan
berriz, Yoana Gonzalez gailendu zen (1:33:59).

6 kirolak 2012-11-12 txintxarri 1058

A T L E T I S M O A . -

A R E T O - F U T B O L A . -

Egun txarra LOKEko judokentzat
Azaroaren 3an, Ama Guadalupekoa XXI. nazioarteko txapelketa
izan zen Hondarribian eta LOKEko Fermin Balda eta Oscar
Garrido gazteak bertan izan ziren lehian. 

Gorak Aristegi entrenatzaileak jakitea eman digunez, LOKE-
ko judoken “emaitzak ez ziren onak izan”.

Oscar Garridok, 90 kg azpiko mailan, borroka bakarra egin
zuen. “Erraz irabazten ari zen baina azken segundoan galdu
egin zuen,” adierazi digu Aristegik. Gainera, judoka gazteak
min hartu zuela ere aipatu digu.

Ferminek berriz, 66 kiloko lehian hiru norgehiagoka izan
zituen eta “bat irabazi eta bi galdu zituen”.

Proba hau kadeteen Espainiako kopako baliagarria zen eta
puntuak ihes egin diete herriko judokei.

Era berean, kadete mailako 2011-2012 denboraldiko Espai-
niako sailkapena argitara eman dute eta LOKEko Oscar Garrido
laugarren izan da bere mailan.

L A B U R R A K . -

Herritar talde bat umoretsu Behobiarako trena hartu aurretik.

Ostadarreko loteria
Ostadar Saiarre Kirol Taldearen gabonetako loteria elkartearen
bulegoan, Geltoki 25, eta Aldatzekua tabernan salgai dago
dagoeneko eta nahi duenak eskuratu dezake. Kirol taldearen
zenbakia 65667 da.

O H A R R A K . -Gogor hasi da herriko areto-futboleko txapelketa.- Ostadar SKT-k anto-
latzen duen XXX. Areto-futboleko txapelketako lehen jardunaldia jokatu zen asteburu honetan.
Indaux eta Balerdi taldeen arteko partidak eman zion hasiera eta ostirala eta larunbatean zazpi
partida, lehenegoa barne, ikusi ahal izan ziren kirol guneko areto-futboleko pistan. Arerioak ira-
bazteko gogoa erakutsi dute txapelketan parte hartzen dute hamalau taldeek jardunaldian eta
honela izango da martxoa bitartean, lehenengo faseari amaiera ematen zaionean. Orduan jakingo
da, nortzuk jokatzen duten txapeldunen play-off-a.

David Martin helmugara iristen. TXEMA

Lasarte-Oria
Zinea
MANUEL LEKUONA KULTUR-ETXEA
Igandea 18, 17:00etan
Haurren zinea atalaren barruan,
“¡Piratas!” filma eskainiko da. Sarrerak
leihatilan, 3,40 euro; internetez, 3
euro. Gaztelaniaz.
Osteguna 22, 21:30ean
Ostegun zinea atalaren barruan,
“Melancolía” filma eskainiko da 
Okendo Zinema Taldearen eskutik.
Sarrerak leihatilan, 4,40 euro; interne-
tez, 4 euro. Gaztelaniaz.

Igandea 25, 17:00etan
Haurren zinea atalean, “Diario de Greg
3: Días de perros” filma eskainiko da.
Sarrerak leihatilan, 3,40 euro; interne-
tez, 3 euro. Gaztelaniaz.

Musika
MENDI KAFE-ROCK
Larunbata 17, 20:00etan
Iker Piris-en blues eta funk doinuak

entzuteko aukera. Kultur kale zikloaren
barruko ekintza.

HERRIKO KALEETAN ZEHAR
Osteguna 22, 18:30ean
Lasarte-Oriako Udal Musika eskolak
Santa Zezilia eguna ospatzeko kalejira
antolatu du erdialdeko kaleetatik
barrena.

Hitzaldia
MANUEL LEKUONA KULTUR-ETXEA
Astelehena 19-Osteguna 22
Lasarte-Oriako Udalak antolatuta Osa-
sun jardunaldiak. Egunero osasun arlo-

ko aditu batek eskainitako hitzaldi 
interesgarria entzun ahal izango da. 

Dantza
MANUEL LEKUONA KULTUR-ETXEA
Ostirala 16, 20:00etan
Kukai dantza taldeak eta Tanttaka
antzerki taldearen eskutik, “Otehitzari
biraka” emanaldia.  Dantza, musika,
poesia, bideoa eta beste hainbat osa-
garri izango ditu Oteiza-ren omenezko
ikuskizunak. Sarrerak leihatilan, 6 euro;
internetez, 5 euro. 

Antzerkia
MANUEL LEKUONA KULTUR-ETXEA
Ostirala 23, 19:30ean
Emakumeen Zentro Zibikoko antzerki
taldeak "Novias blancas" lana eskaini-
ko du, genero indarkeriaren aurkako
eguna dela eta. Gaztelaniaz.

Ipuin Kontalaria
MANUEL LEKUONA KULTUR-ETXEA
Astelehena 12, 18:00etan
Kontu Kantoi-ko lagunek hitza eta iru-
diaren bidez 6,7 eta 8 urteko haurrei
ipuin liluragarriak kontatuko dizkiete.
Osteguna 22, 18:00etan
Pello Añorgak 4 eta 5 urteko haurrei
ipuin bitxi eta dibertigarriak kontatuko
dizkie.

Erakusketa
JALGI KAFE-ANTZOKIA
Azaroan zehar
Goizane Mendizabal oiartzuarraren
argazki erakusketa berria ikusgai 
izango da.

non zer 7

Agenda

Euskararen 8. Maratoian aurki-
tutako gauzak

Euskararen 8. Maratoia amaitu eta
garbiketa lanetan, honako gauza
hauek aurkitu dira: atril bat, 2 jertse,
Obrint pas taldearen txapa duen txa-
keta bat eta aterki bat. Gauza hauen
jabeak Ttakun elkartetik hurbil daitez-
ke jasotzera.

Galdutako gauzak
Udaltzainen bulegoan gauza hauek
daude jasota, betaurreko graduatuak,
ezkontza eraztuna, eguzkitako betau-
rreko, bi telefono mugikor, MP3 bat,
mikrotxipak dituen plaka bat eta
emakume beroki bat.

Gauza hauen jabeak direla egiazta-
tzen duten herritarrek, hilabeteko
epean jaso behar dituzte.
Horietakoren bat ikuskatzeko intere-
saturik dauden pertsona guztiei eska-
tzen zaie Udaltzainen Bulegora hurbil
daitezela, 09:00etatik 13:00etara.

Korrika egiteko talde amateurra
Lasarte-Orian korrika egiteko talde
amateurra sortu nahi da. Lehenengo
urratsak!! Hitzordua, ateri dagoen
astelehenetan 20:00etan

Hipodromoko zubian. Barrazkilo eta
bareak animatu!

Marrazki eta margo klaseak
Lasarte-Oriako auzo elkarteak antola-
tzen duen marrazki eta margo ikasta-
roko klaseak eskaintzen dira Manuel
Lekuonan. Astezken eta ostiraletan
18:30ak eta 20:30ak bitartean
Manuel Lekuonako 2. solairuan.
Interesa duten herritarrak gerturatu
daitezela klase orduetan.

Iradokizunak Udalari
Lasarte-Oriako Udalak herritarren
parte hartzea sustatzeko iradokizun
orrialdea duela gogora arazten du.
Orrialdea Udaleko harreran dago
eskuragarri, baita www.lasarte-
oria.org orrialdean ere. 

Idatziak Udaletxeko harrerako pos-
tontzian utzi edo iradokizunak@lasar-
te-oria.org helbidera bidali behar da.

Presoen aldeko Flashmob-a
Presoen lagunak taldeak Flashmob-a
antolatzen ari da abendurako.
Hurrengo entsegua azaroak 13
asteartean 18:00etan Villa
Mirentxuko trinketean.  

Zuen oharrak jarri, kexak adierazi edo eskutitzak argi-
taratzeko: Geltoki kalea, 4 943 366858  txintxarri@txintxarri.info

Herritarren txokoa

Euskal literatura eskura
Euskal literatura irakurtzea gustu-
ko baduzu, armiarma.com orrial-
dean denetarik aurkituko duzu:
euskal testu klasikoak, euskal
poesia, euskarara itzulitako egi-
leen eta obren erreferentziak
idazleei buruzko informazioa,
euskal prentsa...

Urtetako lanaren ondorioz,
2005. urtean, armiarma proiektua
jarri zuten martxan sarean Susa
argitaletxeko langileek. Euskal
literatura eta testu ondarea berres-
kuratu, argitaratu, berraztertu eta
jendearentzat sarean eskuragarri
jarri zuten.  Helburua profesiona-
lez gain literatura maite eta gozatu nahi dutenengana iristea eta horiei tresna
baliagarriak eskaintzea zen.

Proiektua elikatze eta garatzen prozesuan dago eta horregatik, aurten
aurrerapausu bat eman dute, liburu elektroniko, e-liburu edo e-book forma-
toko euskarazko lanei lekua egin diete.

Era honetara, testuak euskaratu eta moldatu ostean, irakurgailu elektroni-
koetara egokitutako liburuak jaisteko aukera dago armiarma.com orrialdean.
Literatura  unibertsaleko eta euskal literaturako 377  klasikoa dira eskura
daudenak. Baudelaire, Shakespeare, Edgar Allan Poe edo Pushkin idazle
ezagunen hainbat lan euskaraz irakurtzeko aukera dago, baita euskal klasi-
koak ere, hala nola, Azkue, Lizardi, Etxepare, Kirikiño edo Leizarragaren
lanak.

EPUB eta PDF formatuetan eskuragarri daude liburuak eta hauek jaistea
guztiz doakoa da.

Sarean

“Ninika” haurrei zuzendutako
dantza emanaldia eskainiko du Eli-
rale taldeak.”Ninika” –landareen
begia- gorputzari eskainitako oda
bat da; bertan, haur eta heldu,
bidaian joango dira denboran
zehar eta urtaroetan barrena, eta
jantzien edertasunak, eszenogra-
fiak eta mugimenduek eramanda,
poesia eta sentsualitate une gozo-
ak bizi izango dituzte. Sarrerak
leihatilan, 3,2 euro; internetez,
3 euro. 

Denboran barrena
bidaiatzen

Larunbata 17, 18:00etan, Manuel Lekuona Kultur-etxea

Blas Eraunzetamurgil-ek
Michelinen egin zuen
lana, 58 urterekin jubi-

latu zen, duela 20 urte eta
berak aitortu digu hainbat
“saltsatan” aritua dela, Eskola-
ko edo Michelingo Kooperati-
bako Batzordeetan edo Arraun
elkartean. Orain Nagusilan
elkartean ari da adinekoei
laguntza ematen.

Noiztik ari zara Nagusilan-en?
Duela bizpahiru urte hasi nin-
tzen, Ignacio Bocos, Miche-
lingo lankide ohiak esanda. 

Sarri joaten nintzen Atso-
bakarrera, batekin hitz egin,
besteari mimo batzuek egin...
Orain ukatu egin didate,
baina Nagusilanen segitzen
dut, ikusten dudalako lan
handia egiten dutela. 

Nagusilan ondo antolatu-
tako elkartea da eta lan ona
egiten du. Jose Luis Elosua
zumaiarra da presidentea,
gizon bikaina, hark jarraitze-
ko gogoa ematen dizu.

Nola izaten duzue Nagusilan-
eko bolondresek beharra
duten gaixoen berri?
Senideek deitzen digute eta
esan “etxetik ez da ateratzen,
bisitatuko al huke?”. 

Horrela joaten gara, eta ez
nuke eurei gaizki iruditzerik
nahi, ondo hartu, gustura
geratu eta atea irekita uztea
baizik. Oro har etxetik atera-
tzen ez direnak burua galduta
izaten dute, eta askotan eskai-
nita ere konpainiarik ez dute
nahi izaten.

Familiakoek, bai, esaten
digute “zer poza ematen
diguzuen”. Nagusilan-eko
kide bezala joaten gara etxee-
tara, ondo iruditzen zaieneta-
ra.  Hitz bitan esanda gure
lana hori da, edadetuak
laguntzea.

Zu bezalakoen behar handia
al dago?
77 urte badauzkat, 20 urte
daramazkit Michelinera joan
gabe, libre... zenbat daude
horrela? Gehienez 22 aritzen
gara laguntzen, baina beharra

askoz gehiago dago eta hazia
zabaldu egin behar da. 

Komunikatu egin behar
da, ausartzen ez diren askori
erakutsi beharra dago, bolun-
tario zoazela hara, fidakaitz
asko gaude gaur egunean. 

Gehienez 11-12 gaixo ate-
ratzen ditugu asteazkenero
Atsobakarretik. Gehiago bagi-
na, gehiago aterako genituzke.
Gaur ateratzen dena hurrengo
astean ez da aterako, denentza-
ko jenderik ez dagoelako. 

Eta atera daitezkeen artean
denak aterako lirateke gustura.
Uste dut 55 direla eta ateratze-
ko modukoak 25 bat izango
dira.

Jende berririk hasten al da
laguntzen?
Bai hasten da, baina gogo
handia behar izaten da.
Borondatezko lana da, ez
lanera joatea, bestela agian ez
nintzateke joango. Ni poz
pozik joaten naiz, borondatea
behar beharrezkoa da. 

Ni hor nagoenetik bi gizo-
nezko eta emakumezko bat
hasi dira baina ez da erraza.
Besteen etxeetan sartzen zara,
bolondres, baina eurak agin-
dutako tokian... badira gauza
zailak.

Zuk bi urte eta erdi darama-
tzazu zeregin honetan...
Bai, oraindik oso gutxi. Joan
etorria egon beharko litzateke
boluntario eta arduradunen
artean, baina hauek laguntza
neurri bateraino bakarrik jaso
nahi dute, hortik pasa gabe.
Jokabide horrekin ez dute
mesederik egiten baina...

Laguntzaile berriei zer eskain-
tzen die Nagusilan-ek eta zer
eskatu?
Lehenengoa borondatea ikusi,
lazo txiki bat eman eta aurre-
ra egitea erabakitzen badu
kontratua egiten diote eta ase-
guratu.

Miren da hemengo koordi-
nadorea eta hark esan zidan
paper bat bete behar nuela
aseguratzeko, “zuri edo zuk
daramazunari zerbait gertatuz
gero, gu kargu egiteko”. 

Lasarte-Oriako taldea sortu
zutenak ezagutzen al dituzu?
Bai, sortzailea hil berria da,
Pedro Artetxe. 

Zer moduzko gizona zen?
Bere laguntzaile eta idazkari
izan zenari entzun izan diot
zein ona zen. 

Non biltzen zarete?
Herrikoak Danok Kiden elkar-
tzen gara, Oria ibai bazte-
rrean, hilabetero azken
ostegunean. Donostian, bi
hilabetetik behin, Antigua
auzoan Resurrección M.

Azkue kalean 32, behean,
Gipuzkoa guztikoak. 

Gipuzkoa mailan, zer moduz
da Lasarte-Oria?
Boluntario aldetik ez gara
asko, gutxi gaude, baina lan
handia egiten dugu. 

Askoz hobeto egon daite-
ke baina ez dago gaizki. 

Telefono laguntzarik ematen
al duzue?
Lasarte-Orian ez, baina
Donostian bai, “Hilo de
plata” izena du eta martxa
handia daramate.

Indartsu ikusten zaitut zahar-
tzaroan?
78 urte egitera noa, eta honek
asko lagundu nau.  Egia esan-
go dizut, 20 urte bete dira
jubilatu nintzenetik eta horrek
zabartu egiten zaitu. Utzi egi-
ten dituzu gauzak. 

Denbora libre asko daukanari
entretenimendua ondo etor-
tzen zaio, ezta?
Bai, hori esatera nindoan. Ni
buruz behera erortzen hasia
nengoen. Goizean jaiki eta
zer eginik ez. Horregatik tarte
bat hartzen nuenean Atsoba-
karrera joaten nintzen. Hara
edo hona. 

Gaixoak triste egoten al dira?
Heriotza hurbil ikusten al
dute?
Lur-jota, onenak emanda,
gainbehera. Hor laguntzeko
zerbait behar da, nola esan,
ez pentsatu, behin ere ohitu-
ko ez zarela irudituko zaizu-
lako, “honen bidea hartzen
badut” pentsatzen hasten
bazara, kitto.

Michelingo ezagun bat
tokatu zitzaidan Atsobaka-
rren, gizon aparta, jota ikusi
nuenean, esan nuen, “benga
aurrera”, bestela erori egiten
zara. Zaintzailea gaixoa baino
gaixoago.

Kupituta jartzen bazara,
akabo. Toki batean badaude
22-24 pertsona gurpildun aul-
kietan, elkarri begira eta elkar
ikusten ez dutela. Noizean
behin antsi-hasperen bat
botatzen dute, besterik ez. 

Bejetalak bezala egoten dira?
Bai, hori da. 

Bestelakorik, kantu, kirol,
joko... antolatzen al duzue?
Bai. Nagusilan-ek bere korua
eta abar baditu. Hemen, bin-
goa eta karta jokoak antola-
tzen ziren, baina jendea
zahartu egin da eta pixka bat
galdu.

Biyak Bat jubilatuetan egoten
al zara?
Batzutan. Saltsan ibiltzen
naiz, bi amonekin banku
batean eseri eguzkitan eta:
“Aqui estoy con estas dos
chavalitas (85 urte zituen gaz-
teenak) no se cual de las dos
novias elegir”. 

Gero,  Sasoeta aldean “el
chaval” deitzen didate. 

Bizi poxa banatzen ari zara,
beraz?
Bai, horixe.

“Familiakoek, bai, esaten digute ‘zer poza
ematen diguzuen’. Hitz bitan esanda, gure lana
hori da, edadetuak laguntzea”

Herriko 20-22 erretiratu aritzen dira adineko pertsonei laguntza eta konpainia ematen
Atsobakarren dauden gaixo batzuek azoka ikustera ateratzen dituzte asteazkenetan 

“Edadetuekin behar handia dago”

Blas Eraunzetamurgil Nagusilaneko laguntzaileak
eman digu elkarte honetan ari diren erretiratuek
musu truk egiten duen “lan garrantzitsuaren” berri.
Jubilatutako pertsonek denbora libre asko izaten
dute eta hauetako batzuek bakarrik bizi edota lagun-
tza beharrean diren adineko pertsonekin pasatzen
dituzte ordu batzuk. Horixe da Nagusilan elkarteko
bolondresek egiten dutena. 

Blas Eraunzetamurgil Nagusilan-eko laguntzailea

Blas Eraunzetamurgil herriko “saltsa” askotan ibili da. Orain, adinekoei laguntzen.


